
　〈裘獲救爲御史袍服𥳑朴借騎一牝馬身若無官而自繫風紀之重彈劾不避權貴乞歸終養身自治畦蒼頭〉

　〈給薪妻子服食粗糲人所不堪而泰然自足目坐斗室究極經書奧旨軆驗身心隨得隨錄嘗曰儒有向上工〉

　〈夫詩文特上且耳〉

二月　太皇太后周氏崩上尊謚曰孝肅睿皇后尋詔罷

尊謚仍稱　太皇太后立廟別祭初成化戊子　孝莊錢

太后崩大學士彭時等議合葬裕陵時已有周太后他日

祔葬祔廟之說矣至是　太后崩隨上尊謚曰孝肅貞順

康懿光烈輔天承聖睿皇后同孝莊之制矣旣而大學士

劉健等覺其誤乃上䟽言成化初事有難處臣子始爲委

曲將順之意今當再議于是召禮部會多官詳議以聞

上一日御西角門召劉健等出示　裕陵圖一𥿄及　孝

莊太后玄堂與　英廟皇堂相去數丈中隔不通因曰此

大非禮當釐正健等奏曰此事臣等初不知今欲爲釐正

仰見　皇上聖孝盛德超出前古臣等不勝忻慕　上曰

先生輩如何得知此不識道理之人所爲

上云昨見成化閒彭時姚蘷輩奏章先朝大臣都忠厚爲

國如此因論祔廟之禮健等奏曰先年奏議已定　孝莊

太后居左今　太行太皇太后居右合祔裕陵配享太廟

且引唐宋故事爲證臣等以此不敢輕議其實漢以前惟

一帝一后唐始有二后宋亦有三后並袝者　上曰二后

--

已非若三后尤爲非禮謝遷奏曰彼三后一乃繼立一則

所生毋也　上曰事須師古末世鄙褻之事不足學李東

陽對曰　皇上當以堯舜爲法　上曰然宗廟事關繫綱

常極重豈可以毫髮僣差　太皇太后鞠育朕躬恩德深

厚朕何敢忘但一人之私情耳　錢太后乃　皇祖冊立

正后我朝　祖宗以來惟一帝一后今若並祔乃從朕壞

起恐後來襍亂無紀極耳且　孝穆太后朕生身毋止尊

稱爲　皇太后別祀于奉慈殿今仁壽宮前殿儘寬意欲

奉　太皇太后于此他日奉　孝穆太后于後殿歲時祭

享一如太廟不敢少缺東陽奏曰　皇上言及　孝穆太

后尤見太公至正之心可以服天下矣　上曰此事却難

處行之則禮有未安不行則違　先帝之意又違群臣會

議會議猶可奈　先帝何朕嘗思之夜不能寐　先帝固

重而　祖宗之制爲尤重耳先生輩是朕心腹大臣好爲

處置健等奏曰容臣等計議上聞時掌詹事府禮部尙書

吳寬與會議衆推執筆上言魯頌姜嫄閟宮春秋考仲子

之宫皆于禮爲別廟之證自漢唐來亦然至宋乃有並祔

者其禮已謬然皆諸帝繼室生而爲配者非後子孫追尊

之比惟宋李宸妃之没仁宗傷痛出于至情乃用追尊而

裕祭此豈後世所當法哉衆皆從之會議䟽上　上復召

